
I l senn è quai che quinta
L’uman vul chattar in senn en sia vita.
Da quai era Viktor Frankl, il fundatur
da la logoterapia, persvadì. Sias ideas
han chattà grond’accoglientscha. Betg
mo en la psicologia e psicoterapia, ma-
bain er en l’etica da las medias e da l’eco-
nomia. Quest onn èsi 100 onns che
Frankl è naschi. E quest onn èsi 10 onns
dapi ch’i dat a Cuira in institut per logo-
terapia. La Marella preschenta insa-
quants aspects da la logoterapia e lascha
vegnir a pled quatter persunas che lavu-
ran en lur mintgadi cun las ideas da
Frankl: Giosch Albrecht, Arno Arquint,
Martina Caglia e Thomas Bieler. (Emis-
siun dals 12 da zercladur 2005; redaczi-
un: Maria Cadruvi) .

«Fin en il pli intern...»
«Enconuscha tatez», è in proverbi antic.
Ed er en noss temp ha la tschertga da sa-
sez conjunctura. Tgi na vuless ozendi
betg savair: tgi sun jau? En la Marella fa-

schain nus in
viadi fin en il
pli intern.. . Il
filosof Peter
Bieri scriva en
ses cudesch
«Co vulain
nus viver?»

ch’el sa siemia d’ina cultura quieta, en la
quala mintgin vegnia accumpagnà sin la
tschertga da l’atgna melodia. A Ru-
schein en Surselva suondan 5 fin 6 parti-
cipants durant 9 mais ils fastizs da
l’atgna biografia. Maria Cadruvi ac-
cumpogna els. Ella porscha curs d’auto-
biografia en gruppa, curs che sa basan
sin la logoterapia da Viktor Frankl. Ra-
quintar levgescha – scriver e preleger er.
Per la doctoressa da la gnerva Luise
Reddemann èn l’imaginaziun e l’expres-
siun en general funtaunas salidaivlas.
Reddemann intimescha persunas trau-
matisadas da rescriver lur experien-
tschas, d’inventar ed exprimer ina vita
nova – cun pleds, purtrets, fotografias ed
objects. En la Marella «Fin en il pli in-
tern.. .» preschenta Chatrina Gaudenz
trais puncts da partenza per in viadi
plain aventuras e sfidas. (Emissiun dals
31 d’avust 2014; redacziun: Chatrina
Gaudenz) .

Da sabis e sabientscha
Tgi eran ils sabis da l’Orient? Tgi è in sa-
bi ozendi? E tge è insumma la sabien-
tscha? En laMarella vegnan a pled il teo-
log e filosof Ursicin G.G. Derungs, il
psicolog Gion Duno Simeon, il neuro-
log Serafin Beer, il scriptur Göri Klain-
guti e la scriptura Fadrina Hofmann.
(Emissiun dals 5 da schaner 2003; re-
dacziun: RitaUffer) .

L’eternitad
«Il mumaint es rai da l’eternità», stat
scrit sin ina chasa ad Ardez. Ma tge è
l’eternitad, la perpetnadad? Nus duvrain
quest pled bain savens senza far gronds
patratgs, saja quai en connex cun l’amur
perpetna («ewigi Liäbi») , il ruaus perpe-
ten («requiem eternam») ubain en
connex cun nossa pazienza cur ch’i va
ina perpetnadad enfin ch’insatge capita.
Latiers vegn il fatg che l’emna sontga è
in temp da reflexiun davart la mort e vita
perpetna. En la Marella fan sis umens
ponderaziuns davart l’eternitad: ils sis
umens ch’èn uschiglio d’udir regular-
main en il Forum dal Radio Rumantsch.
(Emissiun dals 16 da mars 2008; redac-
ziun: Maria Cadruvi) .

L’olma – quest’enconuschenta
nunenconuschenta

Ils 2 da november è il di da las olmas. En
la cultura cristiana vegn regurdà quest di
a las olmas dals morts. Ma er tar ils vivs è
l’olma oz in grond tema. Las filosofas ed
ils psicologs gughegian puspè da pren-
der quest pled en lur bucca. Ed ils turi-
stichers fan reclama per lieus nua che

l’olma po far ballabaina. Ma tge che l’ol-
ma è exactamain na sa nagin. Tant pli
bel èsi da discurrer da l’olma. La Marella
preschenta supposiziuns sur da l’olma
dal chantautur Linard Bardill, da la ca-
techeta Judith Friberg e dal psicolog/
psicoterapeut Gion Duno Simeon.
(Emissiun dals 2 da november 2008; re-
dacziun: Maria Cadruvi) .

I l temp
«Temp è daners» hai magari num. Sha-
kespeare ha formulà uschia davart il
temp: «Il temp è il retg dals umans». Da-
vart il temp discurran l’astronom, la
dunna ch’ha passà ils 80 onns, la mam-
ma giuvna cun trais uffants, l’urera ed il
banchier. Quant temp han els e co par-
tan els en il temp? Dumondas e respo-
stas davart il temp en la Marella.
(Emissiun dals 25 da mars 2001 ; redac-
ziun: Flavio Huonder) .

A la tschertga dal temp pers –
in’emissiun cun Iso Camartin

«Temp pers na datti betg», di Iso Ca-
martin, manader da la partiziun cultura
da la Televisiun da la Svizra tudestga. «I
dat sulettamain temp betg nizzegià
ubain betg giudì», pretenda el. Ed el de-
clera en dudesch pass co nizzegiar il
temp che nus avain l’impressiun da per-
der. Per exempel la notg cur che nus na
savain betg durmir, per exempel durant
il di cur che nus avain da seser en stanza
da spetga, per exempel cur che nus rum-
pain il chau perquai ch’ina chaussa n’è
betg reussida sco quai che nus vulevan –
saja quai sin in viadi, saja quai en ina re-
laziun d’amur, saja quai en connex cun
in’emissiun da televisiun che vegn stri-
tgada. (Emissiun dals 31 da mars 2002;
redacziun: Maria Cadruvi) .

Sin la minuta! La punctualitad!
La fin d’october midan las uras sin temp
d’enviern. Punctualmain. Ma er sche
nus schonglain in’ura enavant ubain
in’ura enavos – il tema da la (nun)punc-
tualitad resta. Per ils ins è quai in burdi,
per ils auters ina virtid. E lura datti nati-
ralmain ina gronda differenza tranter la
nunpunctualitad dals auters e l’atgna
nunpunctualitad. Per l’atgna nunpunc-
tualitad datti motivs. Quella dals auters
dat sin la gnerva… Peider Härtli trade-
scha co ch’i stat cun la punctualitad dals
trens da la Retica. Flurina Peper raquin-
ta da la (nun)punctualitad a la Scola
chantunala e Luis Beer discurra da l’im-
purtanza da la punctualitad sin il sectur
da bajegiar. (Emissiun dals 31 d’october
2004; redacziun: Maria Cadruvi) .

Rituals ans portan tras il di
Nuar la cravatta mintga damaun avant il
spievel po esser in ritual. Envidar l’em-
prima chandaila d’Advent po er esser in

ritual. Rituals èn acziuns che vegnan
fatgas tenor in sistem fixà. Per ordinari
han rituals er ina valur simbolica. Ri-
tuals datti dapertut: en famiglia, al plaz
da lavur, en il sport e perfin en chasa da
vegls. Natiralmain ch’ils rituals sezs sa
midan. Ma els dattan structura e segir-
tad als umans e quai dapi generaziuns.
Oz èn rituals puspè en moda. Sto esser
ch’er umans moderns han in basegn na-
tiral per rituals, forsa schizunt in tschert
desideri, ina brama. (Emissiun dals 23
da november 2008; redacziun: Maria
Cadruvi) .

A la tschertga dal silenzi
Hectica ed activitad permanenta carac-
teriseschan noss mintgadi. Rentabilitad
ed effizienza èn maximas da noss far ed
agir, e savens avain nus l’impressiun da
stuair communitgar ed esser cuntan-
schibels da di e da notg. En in mund ca-
nerus ed agità han la calma ed il silenzi
in’attractivitad tut speziala. En la Ma-
rella vegnan a pled in reverenda ch’ha la-
vurà pli baud a la bursa da Turitg e che
planisescha oz ina claustra a Vrin, in
scriptur, chatschader ed anteriur nurser
sco er in contabilist che va pli gugent a
far sias vacanzas en claustra che da ir ad
Ibiza u Gran Canaria. (Emissiun dals 12
da december 2004; redacziun: Gua-
dench Dazzi) .

Taschair – quescher
Sco la lingua, uschia è er il taschair in
dals gronds temas da l’umanitad. La
Marella tracta quatter aspects dal ta-
schair. Clà Riatsch preschenta exempels
or da la litteratura, davent dal paradis da
Dante enfin a poesias liricas rumant-
schas. Andri Franziscus raquinta dal ta-
schair en il process da la Swissair, Anne
Glantz dal taschair en la psicoterapia e
sora Ancilla Schiess dal taschair en la cu-
minanza claustrala. Ella manegia: «Ta-
schair n’è betg adina lev, ma i fa bain».
(Emissiun dals 25 da mars 2007; redac-
ziun: Maria Cadruvi) .

Rir fa bain – tut serius
Rir na fa betg mo bain, rir è er sanadai-
vel. Rir schlargia l’orizont dal spiert,
schlucca l’olma ed intensivescha diver-
sas funcziuns dal corp. L’emprima du-
mengia da matg è il di mundial dal rir. A
Turitg datti ina Lachparade quest di ed
er en blers auters lieus sin il mund
s’entaupan carstgauns per rir da cumi-
nanza. En la Marella raquintan trais
persunas dal rir: il cabarettist Flurin Ca-
viezel, la dunna clown Margarita Can-
drian e la trenadra per rir Jolanda
Casutt. Ins po emprender da rir, di la
trenadra, schizunt sch’ins n’ha nagut da
rir. Rir, punctuescha ella, è ina lingua
universala. (Emissiun dals 3 da matg
2009; redacziun: Maria Cadruvi) .

I l turpetg – in’emoziun universala
Sco per exempel la legria, la tristezza, la
ravgia e la tema, uschia tutga er il tur-
petg tar las emoziuns universalas che tut
ils umans enconuschan, independenta-
main da lur cultura. Quai di il psicolog e
psicoterapeut Gion Duno Simeon. En
la Marella di el per tge motivs che la
glieud sa turpegia cunzunt e tge funczi-
un ch’il turpetg ha insumma. Trais re-
dacturas da la gasetta «Punts» raquintan
pertge ch’ellas sa turpegian. Ed er il tur-
petg en la chasa da vegls e da tgira è in
tema en la Marella. Blers sa turpegian
gia ch’els ston ir en chasa da vegls.
(Emissiun dals 5 d’avrigl 2009; redaczi-
un: Maria Cadruvi) .

Ella è puspè dumandada –
la disciplina

Blers onns a la lunga è la disciplina stada
in pled pauc desiderà. Uss dastgan ins
puspè duvrar quest pled – cunzunt en
l’educaziun, er en l’educaziun da sasez.
En la Marella datti reflexiuns davart la
disciplina: d’ina musicista da professiun
e d’in cumandant da la recruta, d’ina
mamma da set uffants e da diversas per-
sunas ch’han da far cun la scola. E sco-
laras e scolars da prest 20 onns
raquintan nua ch’els han emprendì dis-
ciplina. (Emissiun dals 20 da matg
2007; redacziun: Maria Cadruvi) .

Uschè lunsch davent
stoss jau uss star…

Quai èn pleds d’encreschadetgna. E sco
ch’i para è il laschar encrescher fitg
derasà tar ils Rumantschs e las Ruman-
tschas. Però gia ils mercenaris svizzers en
Frantscha laschavan encrescher, di la
psicologa Fortunata Ramming. Ella ha
scrit avant prest 50 onns sia lavur da
doctorat davart il «Heimweh». En la
Marella raquinta ella da quest sentiment
da la tristezza, da ses sintoms e da las
pussaivladads tge far en muments d’en-
creschadetgna. Iris Hauschild sa regorda
dal temp da si’uffanza cur ch’ella ha la-
schà encrescher enormamain. E Fridolin
Flepp raquinta da las larmas ch’el ha
bragì l’emprim temp en la chasa da
vegls. (Emissiun dals 28 da matg 2006;
redacziun: Maria Cadruvi) .

Savair dapli dal tscharvè
La dumonda co che noss tscharvè func-
ziuna è uschè veglia sco noss pensar, di
Andreas Müller, psicolog e psicotera-
peut. El ha cumenzà avant insaquants
onns a far lavur da perscrutaziun davart
il tscharvè, cunzunt ensemen cun in
professer russ. El è er stà l’iniziant da la
«Gehirn- und Trauma-Stiftung Grau-
bünden». President da quella è Giusep
Nay, l’anteriur derschader federal. En la
Marella raquintan els da lur fascinaziun
per il tscharvè e da lur motivaziun da

s’engaschar en la fundaziun. 1000 per-
sunas han laschà metter 19 electrodas
sin lur chau per la banca da datas da la
fundaziun. (Emissiun dals 15 da mars
2009; redacziun: Maria Cadruvi) .

Noss tscharvè emprenda gugent
Cura avais vus legì l’ultima giada la ga-
setta cun il chau engiu? Betg vus cun il
chau engiu, mabain quai che vus vulais
leger. Far quai regularmain è trenament
per il tscharvè. I dat tschients modas co
trenar il tscharvè, er en il mintgadi. Noss
tscharvè emprenda gugent. Ma el dovra
«pavel» per lavurar. Monika Berther-
Sommer da Rueras è trenadra dal
tscharvè. A Rueras fa ella da preschent
in curs da quatter sairas per creschids. La
Marella ha dastgà tadlar tge ch’ella por-
scha e la Marella ha discurrì cun ils par-
ticipants dal curs. (Emissiun dals 22 da
mars 2009; redacziun: Maria Cadruvi) .

I l polesch –
in tut auter ch’ils auters

Il polesch ha ina posiziun particulara. El
è noss preferì cur che nus tschitschain
det ed el è nossa segirtad cur che nus te-
gnain il guvernagl dal velo. Jürg Pfister è
chirurg ed el fiss in pauper operatur
senza ses poleschs. Ladina Campell è pli
baud viagiada bler per il mund enturn
cun tegnair ora il polesch, vul dir per
autostop. E Clau Scherrer na savess betg
sunar tscherts accords sin il clavazin
sch’el fiss senza poleschs. Sia sora Judit
Scherrer Kleber ha taglià giu avant blers
onns ses polesch sanester. Per cletg ha
quell’istorgia prendì ina buna fin. Il po-
lesch è vegnì cusì si puspè. (Emissiun
dals 6 da settember 2009; redacziun:
Maria Cadruvi) .

La bellezza
Bel è quai che plascha, hai num. Il filo-
sofKant ha precisà: «Bel è quai che pla-
scha senza interess.» Ils interess pon
esser ina trapla cur ch’i va per la bellezza.
E per la bellezza vai fitg savens. «Per ina
dunna è la bellezza pli impurtanta che
per in um», di Maria Christoffel ch’ha
78 onns. Ed Annalea Decurtins ch’ha
19 onns manegia: «Mintgin sto chattar
si’atgna bellezza.» Cun ellas duas ha la
Marella fatg ina spassegiada tras Cuira
per discurrer da la bellezza. Ma er ils
umens èn d’udir en quest’emissiun. Els
chantan da bellas dunnas e vegnan ci-
tads cun lur vardads davart la bellezza.
(Emissiun dals 2 da mars 2008; redaczi-
un: Maria Cadruvi) .

Randulinas che van sut la pel
En «nossas» chanzuns popularas vegn
ella dechantada, en poesias glorifitgada:
la randulina. La randulina raquinta da la
brama d’ir davent e turnar e d’amur ed
ella è in simbol da libertad e forsa er da
«olma ladina». Ina gronda tradiziun ha il
motiv da la randulina però er en in tut
auter ravugl: en quel dals tetovaders, en
l’istorgia dals tatoos. La Marella è ida a
la tschertga da fastizs da quest art che va
sut la pel – e quai adina puspè er en fur-
ma da randulina. E questa tschertga
maina dal mund dals mariners, en l’ex-
posiziun «Tattoo» dal Gewerbemuseum
a Winterthur, lura directamain en in
studio da tetovar e fin a Schlarigna tar in
um da 68 onns che porta dapi in onn ses
pli nov tatoo: ina randulina. (Emissiun
dals 2 da favrer 2014; redacziun: Anna
SerardaCampell) .

Filosofia – psicologia – corp
«Marellas» dal Radio Rumantsch sin disc cumpact, part 25

La preschentaziun:
«Marellas» dal Radio Rumantsch:
Contribuziuns emessas ils onns
2001–2015, accessiblas en la Biblio-
teca chantunala sin disc cumpact.

Dapli infurmaziuns:
chatta.ch/?hiid=4734
www.chattà.ch

Blers misteris da la psi-

ca, dal tscharvè e dal

corp da l’uman spetgan

anc da vegnir scuverts.

